
ЗАХИДАЛ 5

	 

	ЭРТНИЙ СОЁЛ ИРГЭНШИЛ БА БИДНИЙ ӨВ УЛАМЖЛАЛ

	 

	1931 оны нэгдүгээр сарын 9

	 

	Хинди хэлээр гардаг «Бхарат» сонин долоо хоногт хоёр удаа бидэнд гадаад ертөнцөөс ямар нэгэн мэдээ дуулгадаг юм. Өчигдөр би уг сониныг уншаад Малаккагийн шоронд ээжийг чинь муу байлгаж байгааг мэдлээ. Түүнийг бас Лакхнуагийн шорон руу шилжүүлэх гэж байгаа юм байна. «Бхарат» худал цуу үг нийтэлсэн байж ч болох юм. Тэгэхдээ ингэж эргэлзэвч ер нь л сайн юм болохгүй. Гачлан зовлонд өөрөө дасах , бол хамгийн хялбар хэрэг. Харин эрхэм дотно хүндээ туслах талаар юу ч хийж чадахгүй нөхцөлд тэдний зовлон зүдүүрийн талаар бодож сэтгэх шиг хүнд хэцүү юм гэж байхгүй. Тийм учраас «Бхаратыг» уншаад төрсөн эргэлзээ ээжийн чинь талаар сэтгэл түгшүүлэхэд хүргэж байна. Ээж чинь арслан шиг зүрх зоригтой хүн боловч бие султай болохоор улам ядарчих вий гэж санаа зовох юм. Бид хэчнээн зоригтой байлаа ч гэсэн биеийн тэнхэл хүрэхгүй бол юу хийж чадах сан билээ! Бид ямар нэгэн ажлыг сайн хийе гэвэл бие бялдрын хувьд маш эрүүл чийрэг байх ёстой. 

	Ээжийг чинь Лакхнауд шилжүүлсэн нь сайн болж ч болох л юм. Лакхнаугийн шоронд очтол санаа нийлсэн хүн тааралдаж түүнд бүр хөгжилтэй, аятайхан ч болж болох юм. Тэр бодвол Малаккагийн шоронд ганцаардмал байдаг биз. Уг нь тэр манай шоронгоос холгүй, дөрвөөс тав орчим милийн зайтай байсан нь санаа амар байсан юм сан. Гэвч энэ бол сэтгэлээ хуурсан л явдал юм. Нэгэнт бид шоронгийн өндөр ханаар хашигдан байгаа болохоор таван миль ч байна уу, зуун тавин миль ч байна уу ялгаагүй хэрэг шүү дээ. 

	Даду Аллахабадаас эргэж ирсэн, бие нь сайн байна гэж өнөөдөр дуулаад би их баяртай байна. Тэр Малаккагийн шоронд очиж ээжтэй чинь уулзсан гэдгийг сонсоод би бүр ч их сэтгэл уужрав. Аз болж би маргааш та нартай цөмтэй чинь уулзаж ч болох юм. Учир нь маргааш миний уулзалтын өдөр бөгөөд шоронгийн уулзалтын өдөр шиг сайхан юм хаана байна. Би Дадутай эс уулзсаар бараг хоёр сар болжээ. Би түүнтэй уулзаж бие нь үнэхээр сайжирсны нь мэдмээр байна. Би бас барагдахгүй урт хоёр долоо хоног өнгөрсний дараа чамтайгаа уулзаж өөрийн чинь тухай, ээжийн чинь тухай чамаас шинэ мэдээ дуулж сонсоно гэж найдаж байна. 

	Ай халаг гэж! Өнгөрсөн түүхийн талаар чамд бичихээр зэхэн суусан мөртөө элдвийн өөр юм руу орчихлоо. Одоог бодохоо түр орхиж хоёр гурван мянган жилийн өмнөх үе рүү орохыг хичээе. 

	Би үүний өмнөх захидлууддаа Крит арал дээр оршин сууж байсан эртний Кносс ба Египетийн тухай зурвас төдий бичсэн билээ. Эртний соёл иргэншил энэ хоёр орон хийгээд Ирак буюу Месопотам ч гэж нэрлэгдэж байсан орнуудад мөн Хятад, Энэтхэг, Грект үүссэн гэдгийг би чамд бичсэн. Тэгэхдээ Грект бусдаасаа арай хожуу үүссэн ч байж болох юм. Тийм болохоор Энэтхэгийн соёл иргэншил насны хувьд Египет, Хятад, Иракийнхтай адил юм. Эртний Грекийнх хүртэлх эдгээр улсуудаас хожуухан үүссэн ажээ, Эртний тэр соёл иргэншил яасан бэ? Кносс гэж одоо байхгүй. Тэр улс байхгүй болоод гурван мянга илүү жил болж байна. Илүү залуу соёл иргэншилтэй грекийнхэн ирж түүнийг эвдэн үгүй хийжээ. Мянган жил үргэлжилсэн гялалзсан түүхтэй эртний Египетийн соёл иргэншил ч аварга том пирамид ба ховдос, мөн том том сүмийн үлдэгдэл, занданшуулсан шарил тэргүүтнээс өөр ул мөрийг үлдээсэнгүй алга болжээ. Египет орон урьдын хэвээр Нил мөрөн хуучин янзаараа урсан бусад орны нэгэн адил эрэгтэй эмэгтэй хүмүүс нь амьдран оршсоор байгаа боловч уг орны эртний соёл иргэншил ба одоогийнх нь хүн ардыг холбосон сэжим нэгэнт үгүй болжээ. 

	Ирак, Перс л гэхэд тэнд хэчнээн олон эзэнт улс цэцэглэн мандаж, дараа дараалан мөхөн алга болж байсан гэж санана! Вавилон, Ассир, Халдей бол зөвхөн эртнийх нь улсууд юм. Вавилон, Ниневи гэсэн гайхамшигт хотуудыг хар! Эртний Библи сударт тэдгээр ард түмний тухай бишгүйдээ нэг өгүүлсэн байдаг билээ. Эртний түүхт тэр нутгуудад хожим нь өөр эзэнт улсууд цэцэглэн мандаж байв. «Мянга нэгэн шөнийн» үлгэрийн хот Багдад мөн тэнд байсан. Гэвч эзэнт улсууд үүсэж, арилж, хамгийн суут, омог бардам хаад, эзэн хаад ч гэсэн дэлхийн тавцан дээр хоромхон зуур гарч ирээд өнгөрдөг байхад харин соёл иргэншил түүнээс хамаагүй удаан үргэлжлэх ажгуу. Тэглээ ч гэсэн эртний Египетийн соёл иргэншлийн нэгэн адил Ирак, Персийнх ч бас бүрмөсөн үгүй болжээ. 

	Грек эрт цагт агуу их орон байсан нь мэдээж бөгөөд түүний өнө эртний алдарт түүхийг хүмүүс одоо ч шагшин уншсаар байна. Бид түүний гайхамшигт сайхан гантиг чулуун баримлуудыг хараад бишрэн гайхдаг ба уламжлан үлдсэн эртний утга зохиолынх нь хэсгийг бишрэн хүндэтгэж уншин байдаг билээ. Грекийн сэтгэлгээ, ёс заншил Европт их хүчтэй нөлөө үзүүлсэн болохоор орчин үеийн Европ бол тодорхой утгаараа Эртний Грекийн өсгөсөн хүү нь мөн гэж ярьдаг нь ч үнэн юм. Гэтэл яг Грекийн өөрийнх нь анхны тэр алдар цуутай юм одоо хаана байна? Эртний тэр соёл иргэншил үгүй болоод олон зуун өнгөрч, тэр нь өөр соёл иргэншлээр солигдож, Грек өөрөө Европын зүүн Өмнөд хэсэгт оршигч нэгэн бяцхан орон болон үлджээ. 

	Египет, Кносс, Ирак, Грек ч байхгүй болсон, тэдний эртний соёл иргэншил Вавилон ба Ниневийн нэгэн адил мөн байхгүй болжээ. Тэдний дотроос үлдсэн ,нөгөө хоёр эртний соёл иргэншил нь юу болсон бэ? Хятад ба Энэтхэг орон юу болсон бэ? Бусад орнуудын нэгэн адил тэнд бас л нэг эзэнт улс нөгөөгөөр солигдож байв. Энэ хоёр оронд ч бас халдлага, тулалдаан, булаан эзлэлт, ядуурал зүдүүрэл их хэмжээтэй болж байлаа. Эрх баригч нэгэн угсааны хаанчлал хэдэн зуун жил үргэлжилж байснаа дахиад л өөр хаанчлалаар солигддог байв. Газар сайгүй болж байсны нэгэн адил энэ бүх явдал Энэтхэг, Хятадад ч болж байв. Тэгэхдээ Энэтхэг, Хятадаас өөр ямар ч оронд соёл иргэншил тэгж тасалдалгүй хөгжиж байсангүй. Халдлага, тулалдаан, хувьсал өөрчлөлт хэчнээн болж байсан ч гэсэн энэ хоёр оронд эртний соёл иргэншлийнх нь учиг тасалдаагүй юм. Энэ хоёр орон аль аль нь урьдынхаа байсан байдлыг үлэмж хэмжээгээр алдаж, эртнийх нь соёл зузаан ис тоосонд дарагдаж, заримдаа олон үе зууны шавар шавхайд хучигдсан явдал ч бий. Тэглээ ч түүнийгээ хадгалсаар ирсэн бөгөөд энэтхэгийн эртний соёл иргэншил нь одоо ч энэтхэгийн амьдралын үндэс болсоор байгаа билээ. Одоо бол дэлхийд шинэ нөхцөл байдал бий болжээ. Усан онгоц, төмөр зам, том том завод фабрик бий болсноор дэлхий дахины нүүр царан өөрчлөгджээ. Одоо эхлээд байгаа энэ нөхцөл байдал Энэтхэгийн нүүр царайг ч магад өөрчилж таарна. Харин дэлхийн түүх эхлэхэд бий болоод өнөөг хүртэл олон зууны турш байсаар байсан энэтхэгийн соёл, соёл иргэншил яаж тэгж удтал тасалдахгүй уламжилж ирэв ээ гэдгийг бодохоор сонирхолтойгоор барахгүй гайхмаар байдаг юм. Зарим утгаар одоогийн энэтхэгчүүд бид тэрхүү олон мянган жилийг өвлөн авагчид билээ. Хожим нь Брахмаварта, Арьяварта, Бхаратаварша, Индостан гэх мэтээр нэрлэгдэх болсон улсын уудам тэнүүн хөндий рүү баруун хойд нутгаас уулын замаар эрт дээр үед бууж ирж байсан тэр хүмүүсээс бид шууд гаралтай ч байж болох юм. Тэд үл мэдэх нутаг руу ачаа хөсөгтэйгөө уул даваа хэдрэн хэрхэн доош бууж ирж байсныг чи төсөөлж байна уу?

	Тэд эр зоригийн ид хавыг гайхуулан юутай ч тулгарахаас үл шантран урагш зоримог тэмүүлэн байжээ. Хэрэв хөнөөгдөх аюул тулгарвал тэд огтхон ч үл айн тайвнаар угтан золгох байлаа. Гэвч тэд амьдрахыг хүсэж байсан бөгөөд жаргалтай амьдрах цорын ганц зам бол аймшиггүй байх, ялагдал, ядуу зүдүүгээс үл айх явдал мөн гэдгийг ойлгож байжээ. Учир нь зориг үл шантарвал ялагдах, ядуу зүдүү байх нь тэр хүмүүст юухан ч биш ажээ. Ямагт урагш тэмүүлэн зүтгэсээр далай тэнгис рүү жавхаатайяа налайн урсан одох ариун Ганга мөрний эрэгт ирж нутаглах болсон манай эртний тэр өвөг дээдсийг дурсан санагтун. Тэд мөрөн голыг үзээд хэчнээн их баярлан бахадсан бол! Тэд Ганга мөрөнд бөхийн сөгдөж, түүнийг өргөмжлөн тахиж, аялгуу сайхан баялаг хэлээрээ магтан дуулах болсон нь тийм их гайхалтай гэж үү?

	Бид өөрсдийгөө урьдын энэ бүхий л үе зууны залгамжлагчид гэж бодоход юутай сайхан билээ! Гэвч бид сэхүүн зан гаргаж өөрийгөө хуурах хэрэггүй. Нэгэнт бид тэр бүх үеүдийг залгамжилсан болохоор сайн муугийн аль алиныг бас л өвлөн авсан хэрэг. Бидний хөгжин дэгжихэд саад болсон манай элгэн халуун сайхан орныг гуйланчин байдалд оруулсан, бусдын гарын үзүүрийн тоглоом болгон хувиргасан тийм олон муу юм бидний өвлөн авсан зүйл дотор байгаа билээ. Харин бид тэр бүхнийг эцэс болгохоор нэгэнтээ зорьсон биш үү?

	Монгол хэвлэлийн газраас

	Зөвлөлтийн хэвлэлийн газраас

	Оршил өгүүлэл

	Зөвлөлтийн уншигчдад

	Өмнөх үг

	Дөрөв дэх хэвлэлд зориулсан оршил

	Нэг дэх хэвлэлд зориулсан зохиогчийн өмнөх үг

	Төрсөн өдөрт зориулсан захидал

	1. Шинэ жилийн бэлэг

	2. Түүхийн сургамж

	3. Инкилаб Зиндабад

	4. Ази ба Европ

	5. Эртний соёл иргэншил ба бидний өв уламжлал

	6. Эллинүүд

	7. Грекийн хот˗улс

	8. Өрнөд азид байсан эзэнт гүрнүүд

	9. Хуучин уламжлалын балаг

	10. Эртний Энэтхэгийн тосгон˗улс

	11. Хятад орон нэгэн мянган жилийн хугацаанд

	12. Өнгөрсний дуудлага

	13. Баялаг хэнд очиж байв аа

	14. Христосын мэндлэхээс өмнөх зургаа дахь зуун ба шашин

	15. Перс ба Грек

	16. Эртний Грекүүдийн сүр хүчин

	17. Нэрт байлдан дагуулагч сэхүүн зант хүн

	18. Чандрагупт Маурья ба «Артхашастра»

	19. Гурван сар!

	20. Аравийн тэнгис

	21. Амарч аялан яваагаар зүүдэлсэн минь

	22. Амьдрахын төлөө хүний тэмцэл

	23. Тойм

	24. Бурхны ивээлт Ашуг хаан

	25. Ашугийн үеийн дэлхий дахин

	26. Цин, Хан улсын үе

	27. Ром Карфагены эсрэг

	28. Ромын бүгд найрамдах улс эзэнт гүрэн болсон нь

	29. Өмнөд Энэтхэг умардаасаа давамгайлах болов

	30. Хил залгасан Кушаны эзэнт улс

	31. Есүс ба Христос

	32. Ромын эзэнт гүрэн

	33. Ромын эзэнт гүрэн бутарч хоосон нэр болон хувирсан нь

	34. Дэлхий дахины улс гэсэн үзэл

	35. Парфи ба Сасанид

	36. Өмнөд Энэтхэг колонитой болсон нь

	37. Гуптүүдийн эзэмшлийн үе дэх индустаны түрэмгийлэл

	38. Хүннү нар Энэтхэгт орж ирсэн нь

	39. Энэтхэг гадаад зах зээл дээр ноёрхсон нь

	40. Улс орон, соёл иргэншлийн мандал, мөхөл

	41. Тан улсын үеийн Хятадын хөгжилт

	42. Чосон ба Дай Ниппон нар

	43. Харшавардхан ба Сюань цзан

	44. Өмнөд Энэтхэгээс олон хаад, жанжин бас нэг их хүн төрсөн нь буй

	45. Энэтхэг орон дундад эртний үед

	46. Тансаг сайхан Ангкор ба Шривиджайя хот

	47. Ромыг дахиад л харанхуй манан бүрхэв

	48. Исламын үүсэл

	49. Арабууд испаниас монгол хүртэл байлдан дагуулсан нь

	50. Багдад ба Харун˗ар˗Рашид

	51. Харшаас Махмудын үе хүртэлх умард Энэтхэг

	52. Европын орнууд үүссэн нь

	53. Феодалын систем

	54. Хятад улс нүүдэлчдийг өрнө зүг тухирсан нь

	55. Япон дахь Сёгуны хаанчлал

	56. Хүн эрж хайсаар л

	57. Манай эриний анхны мянган жилийн төгсгөл

	58. Ази, Европыг эргэж нэг харвал

	59. Америкийн Май нарын соёл иргэншил

	60. Мохенжо˗˗Дарод дахиад нэг очъё

	61. Кордова ба Гранада

	62. Загалмайтны аян дайн

	63. Загалмайтны аян дайны үеийн Европ

	64. Европын хотууд үүссэн нь

	65. Афганчууд Энэтхэгт довтлов

	65. Делийн хаан˗боолууд

	67. Чингис хаан Ази, Европыг донсолгосон нь

	68. Монголчууд дэлхийг ноёрхсон нь

	69. Их жуулчин Марко Поло

	70. Католик сүм хийд дайнч болсон нь

	71. Нэр сүрийн эсрэг тэмцэл

	72. Дундад эртний үе төгссөн нь

	73. Тэнгисийн зам нээсэн нь

	74. Монголын эзэнт гүрэн задран унасан нь

	75. Энэтхэг хэцүү асуудлаа шийдэхээр завднам

	76. Өмнөд Энэтхэгийн хаанчлал

	77. Виджаянагар 

	78. Малай орны эзэнт улсууд болох Маджапахит ба Малакка

